
Аннотация: Мақолада таълим тизимида маънавий тарбияни амалга 

оширишнинг асосий омиллари таҳлил қилинган. Узлуксиз маънавий тарбия 

концепциясига асосий эътибор қаратилган. Маънавий тарбияни амалга 

оширишнинг моҳияти очиб берилган. Нодавлат нотижорат ташкилотлари, 

маҳаллаларда маънавий тарбияни амалга оширишнинг ўзига хос хусусиятларига 

қисқача изоҳ берилган. 

ОСНОВНЫЕ ФАКТОРЫ ЭФФЕКТИВНОЙ ОРГАНИЗАЦИИ ДУХОВНОГО 

ВОСПИТАНИЯ 

 

Аннотация: В статье анализируются основные факторы духовного 

воспитания в системе образования. Основное внимание уделяется концепции 

непрерывного духовного образования. Раскрывается сущность духовного 

образования. Кратко поясняются особенности обязанностей 

неправительственных некоммерческих организаций и махалли в сфере духовного 

воспитания. 

Annotation: The article analyzes the main factors of spiritual education in the education 

system. The main focus is on the concept of continuous spiritual education. The essence of 

spiritual education is revealed. The features of the responsibilities of non-governmental non-

profit organizations and makhallas in the field of spiritual education are briefly explained. 

Маълумки, жаҳондаги ҳар бир мафкура ёки ғоявий оқим инсоннинг қалби 

ва онгини ўз мақсадларига бўйсундирмоқчи бўлади. Ҳозирги глобаллашув 

жараёнида бундай мураккаб жараённинг асл сабабларини тушуниб, уларга 

қарши ақл ва билим билан курашиш талаб этилади. Мана шу жараён фикрга 

қарши фикр, ғояга қарши ғоя, жаҳолатга қарши маърифат билан курашиш 

маъносини билдиради. Жаҳолатга қарши маърифат билан курашиш учун 

тафаккуримиз, интелектуал салоҳиятимиз юксак бўлиши, замонавий илм-

ҳунарлар, миллий ва умумбашарий қадриятларни пухта эгаллашимиз, энг 

муҳими, қалбимиз ва онгимиз фақат ўзимизга тегишли бўлмоғи лозим. 

Инсоният қадим-қадимдан жаҳолатга, бидъат ва хурофотга қарши 

маърифат билан курашишга интилиб келади. Чунки, унга қарши куч 

ишлатилса, зўравонлик воситасида кураш олиб борилса, жаҳолат янада кучайиб 

кетиши мумкин. Жаҳолатга қарши маърифат усули ҳозирги даврда, ХХI аср 

ибтидосида ғоят муҳим касб этмоқда. 

Ҳозирги шароитда ёшларимиз маънавиятини юксалтиришда, маърифатли 

қилиб тарбиялашда  аждодларимиз қолдирган миллий маънавий меросдан 

фойдаланиш, кекса авлод вакилларининг ўгитларига амал қилиш жуда катта 

аҳамиятга эгадир. Хусусан, янгиликка, ислоҳотчиликка интилувчи, янгилик 

яратувчи фаолият билан машғул бўлган тараққийпарвар, илғор руҳдаги 

зиёлилар, яъни жадидларнинг жаҳолатга қарши маърифат билан курашиш 

лозимлиги ҳақидаги фикрларини ўрганиш, тарғиб қилиш муҳим аҳамиятга 

эгадир. 

Таъкидлаш жоизки, мамлакатимизда маънавий-маърифий ишларни 

тизимли ташкил этиш, бу борада амалга оширилаётган чора-тадбирларнинг 

самарадорлигини ошириш, аҳоли, айниқса ёшларнинг интеллектуал салоҳияти, 

онгу тафаккури ва дунёқарашини юксалтириш, мафкуравий иммунитетини 

мустаҳкамлаш, ватанпарварлик, халққа муҳаббат ва садоқат туйғуси билан 

яшайдиган баркамол авлодни тарбиялашга алоҳида эътибор қаратилмоқда. Шу 

билан бирга, жаҳонда ғоявий-мафкуравий курашлар кескин давом этаётган, 

маънавий таҳдидлар кучайиб бораётган ҳозирги даврда ёшлар ўртасида 

миллий қадриятларга беписандлик, зарарли ёт ғоялар таъсирига берилиш, 

жиноятчилик ва экстремизм ҳаракатларига адашиб қўшилиб қолиш ҳолатлари 

ҳамон учрамоқда [6-9]. 

Бугунги кунда жамият тараққиётида, бир томондан, маданият 

моҳиятининг ўсиб бориши, иккинчи томондан, маданий жараёнларнинг 

коммерциялашуви, оммавий маданиятнинг кириб бориши,  электрон оммавий 

ахборот воситаларининг таъсири ҳам кузатилмоқда. Улар эса, ўз навбатида, 

ёшларнинг мақсадлари, маънавий-маданий идеаллари ва қизиқишларига ўз 

таъсирини кўрсатмоқда. Ёшларга доир олиб бориладиган ҳар қандай тадқиқот 

“ёшлар” тушунчасининг моҳиятини очиб бериш, мазкур ижтимоий гуруҳнинг 

турларини (шаҳар ва қишлоқда яшовчи, ишчилар, ўқувчилар ва ҳ.к.) аниқлаш, 

ёшлар яшаб, меҳнат қилаётган ижтимоий муҳитнинг ҳолатини ҳисобга олишни 

талаб этади. 

Мазкур вазифаларни амалга ошириш учун ёшларга учта ўзаро боғлиқ 

даражада ёндашиш мақсадга мувофиқ, деб ҳисоблаймиз: 

биринчидан, ижтимоий феномен сифатида умумметодологик даражада 

ёндашиш; 

иккинчидан, махсус назарий даражада ёндашиш, яъни уларни алоҳида 

ижтимоий-демографик гуруҳ деб ҳисоблаш, хулқи, яшаш тарзининг ижтимоий-

психологик хусусиятлари, бойлик мўлжалларини ўрганиш; 

учинчидан, эмпирик, яъни социологик тадқиқотларнинг далиллари ва 

кўрсаткичларига асосланган ҳолда ёндашишдир. 

Ёшларни мазкур ёндашувлар асосида ўрганиш, уларга маълум (16-30 

ёшгача бўлган) ёшдаги кишилар сифатида қарабгина қолмай, балки ўзига хос 

ижтимоий-демографик гуруҳ сифатида қарашга ҳам имкон беради. Мазкур 

гуруҳ, бир томондан, ўзига хос психологик жисмоний хусусиятлари, ижтимоий 

механизми, ҳаётга кириб бориши билан боғлиқ алоҳида фаолият олиб борса, 

иккинчи томондан, субмаданият, жамият ижтимоий табақаланишига боғлиқ 

ички дифференциациялаш жараёнлари билан тавсифланади. Демак, ёшларга 

илмий ёндашиш уларга жамиятнинг ўзига хос гуруҳи сифатида қарашни, 

ҳаётнинг турли жиҳатлари ва хусусиятларини комплекс ўрганишни талаб 

этади. Ёшларга оид масалалар таълимтарбия, ахлоқ-одоб, маданият, соғлиқни 

сақлаш, ижтимоий муносабатлар, сиёсат, ҳуқуқ, дин, бўш вақтни ташкил 

қилиш, оила, меҳнат, спорт билан чамбарчас боғлиқдир. 

Ёшлар онгининг беқарор ва зиддиятли характери уларнинг ҳулқи ва 

фаолиятига, албатта, таъсир этади. Назаримизда, бунинг бир нечта сабаблари 

бор. Биринчидан, ҳозирги кунда ёшларнинг ижтимоийлашуви жараёни анча 

мураккаблашди, шунинг учун ҳам уларнинг ижтимоий балоғатга етиш 

омиллари анча ўзгарган. Мазкур омиллар нафақат ёшларнинг мустақил меҳнат 

қилишлари, балки таълим олишларини тугатиш, касбга эга бўлиш, катталардан 

моддий жиҳатдан бутунлай мустақил бўлиш кабилар билан тавсифланади. 

Ижтимоий гуруҳлар доирасида мазкур омиллар бир хил намоён бўлмайди, 

шунинг учун ҳам ёшлар уларга турлича амал қиладилар, яъни бирон-бир 

масалага ёшлар ўта жиддий ёндашишлари мумкин бўлса-да, бошқа бир 

масалани ҳал қилишда ёш болаларга ўхшаб фикрлайдилар. Иккинчидан, 

ёшларнинг ижтимоий балоғатга етишуви бир қатор мустақил омиллар (оила, 

мактаб, жамоа, оммавий ахборот воситалари, ёшлар ташкилотлари ва бошқа 

гуруҳлар) таъсири остида амалга ошади. Мазкур ижтимоий механизмларнинг 

ҳар бири ёшлар тарбиясида турли хил вазифаларни бажаради ва ўзгача таъсир 

этади. 

Инсон ҳаёти давомида бирор шахсни ўзига ўрнак деб билади, бундан инсон 

у каби ҳаёт кечиришни, у эришган ютуқлар каби муваффақиятларга эришишни, 

юксак чўққиларга чиқишни кўзлайди. Бугун жамиятнинг ёш аъзолари ўз 

ҳаётлари учун бошқа маданият вакилларининг фикрлаш ва ҳаёт тарзини ўрнак 

қилиб олишлари кўп муаммоларни келтириб чиқармоқда. 

XXI асрда турли ҳаёт тарзлари ва ғоялар рақобатга киришди. Бунда 

муваффақиятга эришиш учун ҳар бир давлат ўзлигини сақлаган ҳолда, диний 

ва миллий қадриятларини бошқаларга англатишни асос қилган мафкурага эга 

бўлиши лозим. Акс ҳолда, ўзликни йўқотиш, бебаҳо қадриятлардан воз кечиш 

кишини тараққиётдан ажратиб, уни тобе, мустақил фикри йўқ манқуртга 

айлантириб қўяди. Ҳозирги кунда ғаразли мақсадларни амалга ошириш учун 

зимдан олиб борилаётган фитналар баъзи миллатларнинг ўзлигини йўқотишга 

қаратилганини сезиш мумкин. Бунда эътибор худудларини эгаллаш эмас, балки 

инсон онгини эгаллашга йўналтирилган. 

Маълумки, таълим-тарбия жараёнининг барча босқичларини ўзида 

мужассамлаштирувчи узлуксиз таълим тизими ҳар томонлама етук, баркамол 

авлодни етиштириш учун барча шарт-шароитларни яратишга қаратилган. Ушбу 

шарт-шароитлар негизида оила-маҳалла-таълим муассасаси ҳамкорлиги асосий 

ўрин эгаллайди. 

Инсон, аввало, оила бағрида униб-ўсади, шахс сифатида шаклланади. 

Оиладаги таълим-тарбия, маънавий-ахлоқий қадриятлар кейинчалик одамлар 

орасида — маҳалла-кўйда, таълим муассасаларида сайқал топади. Шундай экан, 

ватанимиз ва халқимизнинг эртанги кунини, жаҳон ҳамжамиятидаги обрў-

эътиборини белгиловчи баркамол авлодни вояга етказишдек улуғ вазифани 

оила-маҳалла-таълим муассасаси ҳамкорлигисиз ҳал этиб бўлмайди. Таъкидлаш 

жоизки, ёшлар тарбиясида учякдиллик, яъни оила-маҳалла-таълим муассасаси 

ҳамкорлигининг роли беқиёс ҳисобланади. 

Таъкидлаш жоизки, фуқаролар ўзини ўзи бошқариш органларининг 

ёшларга оид давлат сиёсатини рўёбга чиқаришда ҳамда ёшлар тарбияси 

масаласида қуйидаги тадбирларда иштирок этади: 

- ёшларга оид давлат сиёсати соҳасидаги давлат дастурларини, ҳудудий ва 

бошқа дастурларни ишлаб чиқиш ҳамда амалга оширишда иштирок этади; - 

ёшларнинг ҳуқуқлари, эркинликлари ва қонуний манфаатларини ҳимоя 

қилишга, уларнинг жамият ҳаётидаги роли ва фаоллигини оширишга, соғлом 

ва баркамол ёш авлодни тарбиялашга, оилада маънавий-ахлоқий муҳитни 

шакллантиришга қаратилган чора-тадбирларни кўради; 

- ёшларни тарбиялаш масалалари юзасидан таълим муассасалари ва бошқа 

муассасалар билан ҳамкорлик қилади; 

- тегишли ҳудудда жойлашган корхоналар, муассасалар ва ташкилотларда 

ёшларнинг бандлигини таъминлашга кўмаклашади; 

- ёшларга оид давлат сиёсатини рўёбга чиқаришда бошқа органлар ва 

муассасалар, нодавлат нотижорат ташкилотлари ва фуқаролик жамиятининг 

бошқа институтлари билан ҳамкорлик қилади. 

Маҳаллада, шунингдек таълим муассасасида нодавлат нотижорат 

ташкилотларининг ҳамкорлигини қуйидагиларда кўриш мумкин: 

- ёшларда ҳаётга бўлган қатъий ишонч ва қарашларни шакллантиришда, 

уларни қонунларга, миллий ва умуминсоний қадриятларга ҳурмат руҳида, 

зарарли таъсирлар ва оқимларга қарши тура оладиган қилиб тарбиялашда 

иштирок этади; 

- соғлом ва баркамол ёшларни тарбиялашга, жамият ҳаётида уларнинг 

роли ҳамда фаоллигини оширишга доир тадбирларни ташкил этади ва 

ўтказади; 

- ёшларни ижтимоий жиҳатдан қўллаб-қувватлашни, ёш фуқароларнинг 

шахсий, сиёсий, иқтисодий, ижтимоий ҳамда маданий ҳуқуқлари, эркинликлари 

ва қонуний манфаатларини ҳимоя қилишни ҳамда рўёбга чиқаришни 

таъминлайдиган шарт-шароитларни яратишга кўмаклашади; 

- фан, спорт, санъат ва маданият соҳасида ёшларнинг ижодий истеъдоди ва 

қобилиятини эрта аниқлашга ҳамда ривожлантиришга кўмаклашади; 

- ёшларда соғлом турмуш тарзига интилишни шакллантиришда, юқумли 

касалликларга ва бошқа ижтимоий хавфли касалликларга, ичкиликбозликка, 

гиёҳвандликка, заҳарвандликка, кашандаликка ҳамда ўзга зарарли иллатларга 

қарши курашишга доир профилактика чора- тадбирларини амалга оширишда, 

ёшларнинг бўш вақтларини мазмунли ташкил этишда, ёшлар спортини 

оммавий ривожлантиришда иштирок этади; - ёшлар орасида экологик 

маданиятни оширишга, экологик таълим ва тарбияни ривожлантиришга 

кўмаклашади; 

- қонун ҳужжатларида белгиланган тартибда ёшларни ўқитиш билан 

шуғулланиши мумкин; - ёшларни тадбиркорликка жалб этишга, касбга 

йўналтиришга, қайта тайёрлашга ва малакасини оширишга кўмаклашади. 

Таъкидлаш жоизки, тарбияга янгича, тизимли ёндашув, болада таянч 

фазилатларни кафолатли шакллантиришда оила, мактабгача таълим, умумий 

таълим, ўрта махсус касб-ҳунар ва олий таълим муассасалари, маҳаллаларнинг 

ижтимоий-педагогик имкониятларини тўлиқ юзага чиқаришни ва улар орасида 

илмий-методик узвийликни янги даражага кўтаришни такозо этади. 

Дунёда кечаётган глобаллашув жараёнлари, айниқса, ёшлар таълим-

тарбиясига масъул вазирлик, идора ҳамда ташкилотлар, ота-оналар, 

маҳаллалар фаоллари, қўни-қўшни, таълим муассасалари ўқитувчи ва 

мураббийлари ҳамда жамоатчилик зиммасига катта масъулият юклайди. Зеро, 

эртамиз эгаларини юртпарвар, инсонпарвар, юксак маънавиятли, улуғ 

аждодларимизга муносиб ворислар  қилиб вояга етказиш бугунги кунда 

муҳимдир. 

